
TOVAR-MODDIY ZAXIRALAR AUDITINI 
OʻTKAZISH TARTIBI

M.Xayitboyev 
TDIU, “Audit” kafedrasi dotsenti, PhD

Annotatsiya. Ushbu maqolada tovar-moddiy zaxiralarning mohiyati va ularni auditorlik tekshiruvidan o‘tkazish masalalari 
yoritilgan. Maqolada tovar-moddiy zaxiralar auditini xalqaro standartlar asosida tashkil etish yo‘nalishlari belgilangan. 
Mualliflar tomonidan tovar-moddiy zaxiralar auditini o‘tkazish bosqichlari ishlab chiqilgan hamda mazkur bosqichlarda 
auditor tomonidan bajariladigan amallar bayon etilgan.

Kalit soʻzlar: inventarizatsiya, audit, xalqaro audit standartlari, firibgarlik, muhimlik, audit xavfi, umumiy audit rejasi, audit 
dasturi.

Abstract. This article discusses the essence of inventories and the key issues related to their auditing. It outlines the 
directions for organizing inventory audits in accordance with international standards. The authors propose the stages of 
conducting an inventory audit and describe the specific procedures an auditor must perform at each stage.

Key words: inventory count, audit, international auditing standards, fraud, materiality, audit risk, overall audit plan, audit 
program.

Аннотация. В статье раскрыта сущность товарно-материальных запасов и рассматриваются вопросы проведения 
их аудиторской проверки. Определены направления организации аудита товарно-материальных запасов в 
соответствии с международными стандартами. Авторами разработаны этапы проведения аудита запасов и 
представлены действия аудитора на каждом этапе.

Ключевые слова: инвентаризация, аудит, международные стандарты аудита, мошенничество, существенность, 
аудиторский риск, общий план аудита, программа аудита.

K I R I S H
Jahon bozorida iqtisodiyotning raqobatbardoshligini oshirishda asosiy e’tibor xom-ashyo va resurslardan 

oqilona foydalanish, unumsiz xarajatlarni tejash hamda mahsulot tannarxini kamaytirish muhim o‘rin tutadi. 
Iqtisodiyotni modernizatsiyalash sharoitida har qanday xo‘jalik yurituvchi subyekt o‘z tasarrufidagi tovar-moddiy 
zaxiralar hisobi va auditini to‘g‘ri tashkil etishi hamda ulardan foydalanish samaradorligini oshirishi zarur bo‘ladi.

Tovar-moddiy zaxiralar auditini samarali tashkil etish orqali xo‘jalik yurituvchi subyektlarda mahsulot 
tannarxini kamaytirish, foyda miqdorini oshirish hamda moliyaviy barqarorlik ko‘rsatkichlarining yaxshilanishiga 
erishish mumkin. Shu bois tovar-moddiy zaxiralar auditi metodologiyasini xalqaro standartlar asosida 
takomillashtirish muhim hisoblanadi.

M A V Z U G A  O I D  A D A B I Y O T L A R  S H A R H I
Tovar-moddiy zaxiralar auditini o‘tkazish masalalari bilan ko‘pgina iqtisodchi olimlar shug‘ullangan. Bir 

guruh iqtisodchi olimlarning fikricha, tovar-moddiy zaxiralar xarajat moddalarining muhim qismi hisoblanib, 
moliyaviy natijalarga sezilarli ta’sir ko‘rsatadi. Shu bois buxgalteriya balansida zaxiralar xususida ishonchli 
ma’lumotlar olish uchun auditning ilg‘or usullarini qo‘llash maqsadga muvofiqdir [7].

Ruminiyalik iqtisodchi olim Kristina Iovuning ta’kidlashicha, tovar-moddiy zaxiralar buxgalteriya balansida 
katta salmoqqa ega bo‘ladi. Shu sababli tovar-moddiy zaxiralar auditi murakkab jarayon hisoblanadi 
hamda aynan tovar-moddiy zaxiralar bilan bog‘liq operatsiyalar firibgarlikka moyil bo‘lgani uchun auditorlik 
tekshiruvlarida tovar-moddiy zaxiralarning jismoniy holatini aniqlashga alohida e’tibor qaratilishi lozim [5].

Bir guruh AQShlik iqtisodchi olimlar ta’kidlashicha, tovar-moddiy zaxiralar auditida ko‘plab usullar 
qo‘llaniladi. Biroq tovar-moddiy zaxiralar auditida eng samarali usul inventarizatsiya bo‘lib, mazkur jarayon 
bevosita auditor ishtirokida amalga oshirilishi lozim [1].

Xitoylik iqtisodchi olimlar X. Vi, X. Vang va Yu. Yanglarning fikricha, tovar-moddiy zaxiralar joriy aktivlarning 
eng muhim tarkibiy qismi hisoblanadi va auditorlik tekshiruvlarining asosiy obyektlaridan biri bo‘lib, auditorning 
xizmat haqini belgilashda asosiy omil sifatida namoyon bo‘ladi [9].

Ammo yuqorida qayd etilgan olimlarning asarlarida tovar-moddiy zaxiralar auditini tashkil etishning 
metodologik jihatlariga yetarli e’tibor qaratilmagan.

T A D Q I Q O T  M E T O D O L O G I YA S I
Tadqiqot ishida kuzatish, umumlashtirish, guruhlash, taqqoslash, induksiya, deduksiya kabi usullar 

qoʻllanildi.

T A H L I L  V A  N A T I J A L A R
Tovar-moddiy zaxiralar auditi rejalashtirish jarayonidan boshlanadi. Tovar-moddiy zaxiralar auditini 

rejalashtirish auditorlik tekshiruvidagi muhim yo‘nalishlarni aniqlash imkonini beradi. Auditorlik tekshiruvini 
o‘tkazishga konseptual yondashuv tovar-moddiy zaxiralar auditini o‘tkazish uchun asosiy yondashuvlar va 
bosqichlar ketma-ketligini tanlashga imkon yaratadi.

Fikrimizcha, tovar-moddiy zaxiralar auditining eng muhim bosqichlari quyidagilar hisoblanadi: auditni 
rejalashtirish; ichki nazorat tizimini (INT) baholash; audit rejasi va dasturini shakllantirish; audit amallarini 
bajarish; natijalarni rasmiylashtirish.

Tovar-moddiy zaxiralar bilan operatsiyalar auditini rejalashtirish umumiy reja va audit dasturini ishlab 
chiqishni o‘z ichiga oladi. Auditni rejalashtirish va amalga oshirish jarayonida auditor audit o‘tkazilayotgan 
korxona rahbariyatini shubhali deb hisoblamasligi, biroq uni mutlaqo halol deb ham qabul qilmasligi lozim.

Auditorlik tekshiruvlari odatda muddat bo‘yicha cheklangan bo‘ladi. Shu sababli ijobiy natija olish uchun 
tekshiruvga puxta tayyorlanish zarur. To‘g‘ri tayyorgarlik samarali va unumli audit usullarining qo‘llanilishiga 
ishonch beradi, bu esa tekshiruvning muhim vositasidir.

Auditorlik tekshiruvlarini tashkil etishda auditning xalqaro standartlaridan keng foydalanish lozim. Iqtisodchi 
olim A. Avlokulovning fikricha, aynan auditning xalqaro standartlarini qo‘llash audit sifatini oshirishga hamda 
turli mamlakatlar o‘rtasida yagona yondashuvni shakllantirishga xizmat qiladi [2].

Rejalashtirish bosqichida auditorlar “Auditni rejalashtirish va amalga oshirishda muhimlik” nomli 320-sonli 
AXSga muvofiq muhimlik darajasini hisoblaydi.

Shu o‘rinda iqtisodchi olimlarning “muhimlik” tushunchasiga yondashuvlarini ko‘rib chiqamiz. Professor S. 
M. Bыchkova “muhimlik” tushunchasi auditda juda muhim ahamiyatga ega ekanini ta’kidlaydi, chunki muhimlik 
darajasi noto‘g‘ri yoki qo‘yilgan xatolar hajmini, shuningdek audit hajmi va audit hisoboti shaklini belgilaydi [2]. 
O‘z navbatida professor V. I. Podolskiy auditor muhimlikning ehtimoliy darajasini o‘z professional fikridan kelib 
chiqib mustaqil hisoblaydi [3].

T. M. Rogulenko va S. V. Ponomarevalarning fikricha, sifat nuqtayi nazaridan auditor tekshirilayotgan 
korxonaning amaldagi qonunchilikka rioya etishda aniqlagan og‘ishlar muhim hisoblanishini hal qilishi lozim [6].

Auditorning muhim xatolarni aniqlash qobiliyati quyidagi omillarga bog‘liq: qabul qilingan hisob siyosati va 
uning qoidalariga muvofiqligi, ulardan chiqish holatlari; ichki va tashqi auditorlar tomonidan aniqlangan jiddiy 
xatolar ehtimoli; tekshirish vaqti va narxiga doir cheklovlar; auditorning professionalligi va boshqa omillar.

Rejalashtirish umumiy auditorlik rejasini bajarish uchun zarur tekshiruv amallarining mohiyati, vaqti va 
hajmini o‘z ichiga olgan audit dasturini ishlab chiqishdan iborat. Dasturdan auditorlik guruhlari rahbarlari 
tomonidan auditor yordamchilarini o‘qitishda foydalaniladi.

Bundan tashqari, ta’kidlash joizki, moliyaviy hisobotni tekshirish uchun auditorlik rejasini tayyorlash paytida 
tuziladigan ishchi hujjatlar auditorlik hujjatlarining muhim qismi hisoblanadi.

Tovar-moddiy zaxiralar auditining vazifalariga asoslanib audit tekshiruvi rejasini tuzish va zarurat 
tug‘ilganda uni o‘zgartirish lozim. Umumiy audit rejasi auditorlik dasturini ishlab chiqishni yo‘lga qo‘yish uchun 
yetarlicha batafsil bo‘lishi kerak. Unda tovar-moddiy zaxiralar auditini o‘tkazish strategiyasi aks etadi. Audit 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz680

2025-yil, dekabr. № 12-son.

dasturi rejalashtirilgan amallarni, ularning o‘tkazilish vaqtini va audit uchun mas’ul shaxslarni qamrab oladi. 
Audit dasturiga har bir audit obyektiga oid moliyaviy hisobotlarni tayyorlash, turli sohalar uchun rejalashtirilgan 
muddatlar yoki audit amallari ham kiritilishi mumkin.

Shunday qilib, rejalashtirish bosqichida audit rejasini tuzishda auditorlar quyidagi omillarni e’tiborga olishlari 
zarur: tashkilotning faoliyat turlari; risk va muhimlik darajasi; audit amallari doirasi; tovar-moddiy zaxiralar bilan 
operatsiyalarning ahamiyati; kompyuterda ma’lumotlarni qayta ishlashning zaxiralarga ta’siri; ichki auditning 
mavjudligi va uning zaxiralar bo‘yicha vazifalari; auditorlik xulosasini taqdim etish muddatlari.

Keyinchalik auditorlar auditorlik tashkilotida qabul qilingan buxgalteriya va ichki nazorat tizimlarini moliyaviy 
hisobotlar shaffofligiga ta’sir etuvchi xatolar ehtimolini aniqlash uchun baholashi kerak. Bunday baholash 
asosida ichki nazorat tizimini (INTni) testdan o‘tkazish, shuningdek audit jarayonining mazmuni va ko‘lami 
belgilanadi.

INT — moliyaviy va iqtisodiy faoliyatni muntazam va samarali bajarish, aktivlarni saqlab qolish, xatolarni 
aniqlash, tuzatish va oldini olish, axborotni buzib ko‘rsatishni cheklash hamda axborotni o‘z vaqtida tarqatish 
vositasi sifatida korxona rahbariyati tomonidan qo‘llaniladigan tashkiliy choralar, usullar va amallar yig‘indisidir. 
INT sifatli moliyaviy hisobotlarning tayyorlanishini ta’minlashni ham nazarda tutadi.

Ichki nazoratni tashkil etish, avvalo, tashkilotning iqtisodiy faoliyat turiga bog‘liq bo‘lib, ayni paytda boshqa 
nazorat turlari — audit, soliq va valyuta nazoratlari bilan ham bog‘liq. Ichki nazorat, nazoratning boshqa 
turlaridan farqli ravishda, har bir tashkilotda mavjud bo‘lishi va doimiy amal qilishi zarur.

Auditorlik tekshiruvi dalillari — turli manbalardan olingan ma’lumotlar bo‘lib, auditor ularni turli usullar 
asosida o‘z fikrini shakllantirish uchun qo‘llaydi.

Auditorlik tekshiruvi dalillarni olish usullari — audit amallari bo‘lib, ular quyidagilardan iborat: tekshirish, 
kuzatish, rasmiy so‘rov, qayta hisoblash, tahliliy amallar, tashqi tasdiqnoma va qayta tekshirish [8].

Audit amallari auditorlik tekshiruvining dastlabki bosqichida tashkilotning xususiyatlarini tushunish, ushbu 
faoliyat va birmuncha katta risklar bilan bog‘liq moliya-xo‘jalik operatsiyalarini aniqlash uchun qo‘llaniladi. 
Auditorlik tekshiruvida mohiyatan auditorlik amallari tekshirilayotgan ko‘rsatkichlar darajasida sezilarli 
o‘zgarishlarning sabablarini aniqlash imkonini beradi. Zamonaviy auditorlik tashkilotlari auditorlik amallarini 
amalga oshirgan holda o‘z ixtiyorida turli yo‘l va usullarga ega bo‘lib, ularni auditorlik tekshiruvi jarayonida 
yuzaga keluvchi murakkab vaziyatga bog‘liq holda qo‘llaydi.

Tekshirilayotgan kompaniya faoliyatining xususiyatlarini chuqur bilgan holda audit usullaridan foydalanish 
auditni imkon qadar tez va samarali o‘tkazish imkonini beradi. Fikrimizcha, auditorlik amallarining eng muhim 
usullaridan biri inventarizatsiya hisoblanadi.

Inventarizatsiyani o‘tkazishda quyidagilarni amalga oshirish zarur: hisoblarni kuzatish; chek-varaqni 
(namunani) to‘ldirish va muhokama qilish; inventarizatsiya komissiyasining barcha a’zolari mavjudligini 
tasdiqlash; inventarizatsiyaning qanday amalga oshirilishini aniqlash (haqiqiy hisoblash, tortish, o‘lchash 
va asboblar ko‘rsatkichlarini olish); inventarizatsiya vaqtida zaxiralarning harakati ustidan yetarli nazoratni 
ta’minlashga e’tibor qaratish. Inventarizatsiya jarayonida auditor bir xo‘jalik operatsiyasi yoki ularning guruhi 
tekshirilishidan qat’i nazar bir yoki bir nechta amalni qo‘llashi mumkin.

Auditorlik tekshiruvi davomida auditorlar inventarizatsiyani o‘tkazishlari mumkin, bu esa ularga hisobning 
ishonchliligi va ichki nazorat tizimining samaradorligini aniq baholashda yordam beradi. Agar auditorlik 
tashkiloti ichki nazorat tizimi (INT)ning ishonchliligini umuman yoki ayrim nazorat vositalari bo‘yicha yuqori 
sifatda baholasa, auditorlik tekshiruvi tanlovi davomida tekshiriladigan hisob-kitob elementlari sonini o‘rtacha 
chegaraga kamaytirishi mumkin.

Auditor ishining samaradorligi tekshiruvning tanlangan usullariga, shuningdek aniq belgilangan maqsad va 
vazifalarga moslashuviga bog‘liq. Audit usullari iqtisodiy tahlil usullari bilan o‘zaro bog‘liqdir. Auditning yakuniy 
bosqichida audit natijalarini umumlashtirish tavsiya etiladi.

Auditor “Auditni rejalashtirish va amalga oshirishda muhimlik” nomli 320-sonli AXS talablariga muvofiq 
aniqlangan xato, kamchilik va qoidabuzarliklarni tahlil qiladi. O‘tkazilgan tekshiruv materiallari asosida 
tekshirilayotgan korxona boshqaruvi uchun hamda auditorlik xulosasini tayyorlash uchun hisobot tuziladi. 
Xatolar auditorlik tekshiruvi natijalari bo‘yicha auditor xulosalarining muhim qismini tashkil etadi, biroq ularning 
asosli bo‘lishi talab etiladi.

Auditdagi dalillar sifatida tijorat tashkilotining moliyaviy hisobotlari to‘g‘riligini tekshirish natijasida 
olingan ma’lumot manbalari xizmat qiladi. Tekshiruv davomida aniqlangan xatolar, noaniqliklar yoki noto‘g‘ri 
ma’lumotlarni ularning muhimligi va ahamiyatiga ko‘ra tizimlashtirish lozim. Bunda tekshiruv sifati asosan audit 
vaqtida qo‘llaniladigan auditorlik tartibotlarining soni va mazmuniga bog‘liq bo‘ladi.

Shunday qilib, biz auditning asosiy bosqichlarini batafsil yoritdik, ulardan tovar-moddiy zaxiralar auditida 
foydalanish tavsiya etiladi (1- jadval).

1-jadval Tovar-moddiy zaxiralar auditini oʻtkazishning asosiy bosqichlari1

Bosqich Bosqichning mohiyati

1. Rejalashtirish

“Auditni rejalashtirish” nomli 300-son AXSga muvofiq, auditorlik tashkiloti o‘z ishini 
tekshiruvning samarali tashkil etilishini ta’minlash uchun rejalashtirishi shart. Auditni 
rejalashtirishda auditorlik amallari hajmi va ularni o‘tkazish muddatlari, turli tavsiflarga 
mufassal yondashuv hamda umumiy strategiyani ishlab chiqish maqsadga muvofiq 
hisoblanadi.

2. Ichki nazorat tizimi(INT)
ni baholash

INTning beshta elementi kesimida ishlab chiqilgan: boshqaruv muhiti; audit o‘tkazilayotgan 
subyekt risklarini baholash jarayoni; axborot tizimi, shu jumladan moliyaviy hisobot; nazorat 
vositalari monitoringi tanlash.

3. Auditorlik tanlash
 

“Auditorlik tanlash” nomli 530-sonli AXS talablariga muvofiq shakllantiriladi. Bunda 
sertifikatsiyadan foydalanilib, tadqiq etilayotgan operatsiyalar yig‘indisini kichik yig‘indilarga 
ajratish lozim.

4. Auditorlik
dalillari, ularni olish turlari 
va amallari

Auditorlik tekshiruvini o‘tkazish “Auditorlik dalillari” nomli 500-son AXSda belgilangan bo‘lib, 
u auditorlik dalillarini yig‘ish va baholash jarayonini anglatadi. Auditorlik tekshiruvining 
o‘tkazilishi auditorlik dalillarini yig‘ish va baholash jarayonini o‘zida aks ettiradi. Auditor 
dalillarni auditorlik amallarini bajarish orqali to‘playdi.

5. Aniq bo‘lim bo‘yicha 
tekshiruv natijalarini 
umumlashtirish va 
yakuniy hujjatni 
shakllantirish uchun 
ma’lumot tayyorlash.

Auditorlik amallari natijalariga ko‘ra xatolar aniqlanishi, ularning oqibatlari tahlil qilinishi va 
bajarilgan ishlarning ishonchliligi tasdiqlanishi kerak.
Tekshiruv natijalari bo‘yicha auditorlik hisoboti quyidagilarga muvofiq tuzilishi lozim:
700-son AXS — Moliyaviy hisobotlar to‘g‘risida fikr hosil qilish va hisobot (xulosa) berish.
705-son AXS — Mustaqil auditor hisoboti (xulosasi)da fikrni modifikatsiyalash.
706-son AXS — Mustaqil auditorlik hisoboti (xulosasi)da tushuntirish paragraflari va boshqa 
masala paragraflari.
710-son AXS — Qiyosiy axborot: qiyosiy ko‘rsatkichlar va qiyosiy moliyaviy hisobotlar.
720-son AXS — Audit o‘tkazish jarayonida tekshirilgan moliyaviy hisobotlarni qamrab 
oladigan hujjatlardagi boshqa ma’lumotlarga nisbatan auditorning javobgarligi.

Shunday qilib, tovar-moddiy zaxiralar auditini tashkil etish va o‘tkazish bo‘yicha mazkur yondashuv auditning 
taklif etilayotgan bosqich va usullarining mohiyatini chuqurroq anglash imkonini beradi, bu esa audit xizmatlarini 
takomillashtirish uchun sharoit yaratadi. Xo‘jalik yurituvchi subyektlarda audit bosqichlarini o‘tkazish izchilligiga 
rioya etish auditorlik tekshiruvlari sifatini oshirish imkonini beradi.

X U L O S A  V A  T A K L I F L A R
1.	 Olib borilgan tadqiqotlar shundan dalolat beradiki, iqtisodiyot tarmoqlaridagi xo‘jalik yurituvchi 

subyektlar aktivlari tarkibida tovar-moddiy zaxiralar katta salmoqqa ega hisoblanadi. Jahon amaliyotidan 
ma’lumki, tovar-moddiy zaxiralar bilan bog‘liq operatsiyalar firibgarlik holatlariga moyil bo‘ladi. Shu bois tovar-
moddiy zaxiralarning kirim qilinishi, saqlanishi va sarflanishi jarayonida auditorlik tekshiruvlariga jiddiy e’tibor 
qaratish lozim.

2.	 Tovar-moddiy zaxiralardan samarali foydalanish va uning nazoratini tashkil etishda auditning xalqaro 
standartlariga keng e’tibor qaratish zarur. Auditning xalqaro standartlarini qo‘llash orqali tovar-moddiy zaxiralar 
bo‘yicha firibgarlik holatlarining oldini olish va auditorlik riskini kamaytirish mumkin.

3.	 Tadqiqotlar natijasida tovar-moddiy zaxiralar auditini o‘tkazishning beshta bosqichi ishlab chiqildi. 
Mazkur bosqichlarda tovar-moddiy zaxiralar auditini o‘tkazishda qo‘llaniladigan auditning xalqaro standartlari 
keltirib o‘tildi. Tovar-moddiy zaxiralar auditi doirasida belgilangan tadbirlarning auditor tomonidan to‘liq amalga 
oshirilishi audit sifatining oshishiga va ishonchli auditorlik xulosasining shakllanishiga xizmat qiladi.

